
Croeso i Gynhadledd 
Ymchwil y Coleg Cymraeg

Cynhelir y Gynhadledd Ymchwil ar 30 Mehefin 
2023 yn y Drwm, Llyfrgell Genedlaethol Cymru, 
Aberystwyth rhwng 9:30 a 15:30. Bydd y 
Gynhadledd hefyd yn cael ei ffrydio ar-lein.

Cyflwynir 8 papur, a bydd cyfle i holi cwestiynau 
yn dilyn pob cyflwyniad. Mae rhagor o 
wybodaeth am y cyflwyniadau yn y rhaglen hon. 

Bydd posteri ymchwil yn cael eu harddangos yn 
y Llyfrgell Genedlaethol a bydd copïau hefyd ar 
gael ar-lein. Bydd cyfle i chi bleidleisio dros eich 
hoff boster a gwobrwyir y poster gorau yn ystod 
y gynhadledd. 

Bydd tîm y Coleg yn trydar yn ystod y 
Gynhadledd. Ymunwch â’r sgwrs a chofiwch 
ddilyn cyfrif @olraddccc a defnyddio’r hashnod 
#CynhadleddYmchwil23. Mae dolen Twitter y 
cyfranwyr i’w gweld yn y rhaglen hon.



Rhaglen

09:30 – 10:00 Cyrraedd, cofrestru a choffi

10:00 – 10:15 Gair o groeso gan Ashok Ahir, 
Llywydd y Llyfrgell

10:15 – 11:15 Sesiwn Papurau Ymchwil 1

- Alpha Evans – ‘Iaith a Diwylliant yn 
Llys Chwarter Bwrdeistref Abertawe, 
1891-1914’

- Steffan James - ‘Arddull Arweiniant 
a Rheolaeth Gymreig’

11:15 – 11:30 Coffi / Te

11:30 – 13:00 Sesiwn Papurau Ymchwil 2

Rhodri Mir Williams – 
‘Chwiliedyddion lanthanid ar gyfer pH 
ffisiolegol a chellog’

Dyddgu Hywel – ‘Profiadau myfyrwyr 
Cyfrwng Cymraeg yn pontio i’r 
brifysgol yn ystod Covid-19’

- Ellis Evan Jones – ‘Ymchwilio 
cancr cychwynnol ar yr ysgyfaint gan 
ddefnyddio tafelli ysgyfaint wedi eu 
manwl-dorri’



Rhaglen

13:00 – 14:00 Cinio a phosteri ymchwil 

14:00 – 15:30 Sesiwn Papurau Ymchwil 3

- Non Shafto-Humphries – ‘Ai ffaith 
yw ffaith beth bynnag yr iaith? Sut 
mae triniaeth y cyfieithydd ar y pryd 
yn y llys o betrusiadau yn effeithio ar 
ganfyddiad y rheithgor o’r diffynnydd’

- Meinir Williams – ‘‘Dysgwyr’, 
‘Siaradwyr Newydd’ a ‘Siaradwyr 
Brodorol’: acen a hunaniaeth 
unigolion sy’n dysgu Cymraeg fel 
oedolion’

- Llion Carbis – ‘Ymgyrchu 
gwleidyddol llawr gwlad: Dadansoddi 
twf YesCymru ac annibyniaeth i 
Gymru’

15:30 Cloi’r gynhadledd  



Alpha Evans - @alphaevans22 

Adran y Gymraeg, Prifysgol Abertawe 
(PhD dan nawdd y Coleg)

Bywgraffiadau a Chrynodebau

Alpha Evans ydw i ac rwy’n fyfyrwraig ail flwyddyn 
PhD yn Adran y Gymraeg, Prifysgol Abertawe. 
Teitl fy nhraethawd doethurol yw ‘Diwylliant, Iaith 
a Gweithrediadau Cyfreithiol: Abertawe, 1890-
1920,’ ac yn ddiweddar cyflwynais bapur ar fy 

ymchwil mewn Cynhadledd Myfyrwyr Celtaidd yng Nglasgow. Cwblheais 
fy ngradd israddedig, sef BA Cymraeg, hefyd ym Mhrifysgol Abertawe, gan 
raddio yn 2021. Roeddwn yn ffodus iawn i dderbyn Gwobr Merêd y Coleg 
Cymraeg yn 2022 am gyfraniad at fywyd Cymraeg yn y Brifysgol.  

Iaith a Diwylliant yn Llys Chwarter Bwrdeistref Abertawe, 1891-1914

Teitl fy mhrosiect ymchwil yw Diwylliant, Iaith a Gweithrediadau Cyfreithiol: 
Abertawe 1890-1920. Bwriad y papur hwn yw rhoi ychydig o gyd-destun 
i’r maes ymchwil a thrafod y broses o ymchwilio mewn maes fel hwn. 
Rhoddaf gyflwyniad cyffredinol o’r prosiect ymchwil, gan gynnwys ei nodau 
ac amcanion, cyn symud ymlaen i drafod y fethodoleg, y ffynonellau a 
ddefnyddir, gwaith sydd eisoes wedi ei wneud yn y maes, yr hyn y gobeithiaf 
ei gyflawni, a sut byddaf yn gwneud cyfraniad gwreiddiol at y maes. 

Yn dilyn y cyflwyniad i’r prosiect a’r broses o ymchwilio mewn maes fel 
hwn, bwriadaf rannu ychydig o’m hymchwil hyd yn hyn. Mae fy mhrosiect 
wedi ei rannu i themâu amrywiol sydd wedi ymddangos yn aml yn y 
ffynonellau craidd, ac un o’r themâu hynny yw iaith a diwylliant. Gwelwyd 
newidiadau diwylliannol-ieithyddol sylweddol ar draws Cymru gyfan yn 
ystod y bedwaredd ganrif ar bymtheg, ac un o’r rhesymau dros hynny 
oedd y datblygiadau diwydiannol mawr a fu, yn enwedig yn ne Cymru. 
Wrth gwrs, roedd llawer o sgileffeithiau ynghlwm â’r diwydianeiddio, gan 
gynnwys effeithiau ar y Gymraeg. Er bod y Gymraeg yn ffynnu ar ddechrau’r 
bedwaredd ganrif ar bymtheg, ac unieithrwydd Cymraeg oedd y norm, 
gwelwyd newidiadau mewn patrymau ieithyddol tuag at ddiwedd y ganrif, yn 
enwedig wrth i bobl o du allan i Gymru fewnfudo i’r ardaloedd diwydiannol o 
ganlyniad i’r cyfleoedd gwaith cynyddol.  



Steffan James a Gwyn Mapp  

Ysgol Busnes, Prifysgol De Cymru 

Bywgraffiadau a Chrynodebau

Mae Steffan James yn Uwch Ddarlithydd 
mewn rheolaeth peirianneg yn yr Ysgol Fusnes 
ym Mhrifysgol De Cymru. Mae ei ymchwil 
yn canolbwyntio ar reoli cadwyni cyflenwi 
cynaliadwy, systemau gweithgynhyrchu uwch, 
ac arloesedd. Wedi gweithio yn y diwydiant 
gweithgynhyrchu yng Nghymru a thramor, mae 
ganddo ddiddordeb yn y rhinweddau diwylliannol 
sydd yn effeithio ar arweinyddiaeth a rheolaeth. 

Linked In: Steffan James

Mae Gwyn Mapp yn Uwch Ddarlithydd yn yr 
Ysgol Fusnes ym Mhrifysgol De Cymru. Mae 
diddordebau Gwyn yn cynnwys cymhlethdod, 
hunaniaeth, straen gweithle, ac arweiniant.

Arddull Arweiniant a Rheolaeth Gymreig 

 Cwestiwn Ymchwil: A oes arddull Gymreig o arweiniant a rheolaeth gyfoes a 
sut mae hanes, diwylliant a llenyddiaeth wedi dylanwadu arni?

 Fel rhan o fyd sydd wedi’i globaleiddio, mae arweinwyr Cymru fodern yn 
defnyddio amryw o arddulliau i arwain a rheoli. Yn aml mae technegau 
rheoli wedi’u datblygu mewn gwledydd eraill gyda diwylliannau a bydolwg 
gwahanol. O fewn diwydiant, gwleidyddiaeth, chwaraeon, a meysydd eraill, 
mae technegau rheoli ac arwain yn ddibynnol ar ddiwylliant. Mae’r gwaith 
hwn yn gofyn sut mae meddylfryd Cymreig wedi, ac yn, effeithio ar arddull 
arweinwyr mewn meysydd fel busnes, gwleidyddiaeth, a chwaraeon. Wrth 
archwilio ffynonellau hanesyddol fel diarhebion Cymraeg a llyfrau’r Mabinogi 
byddwn yn ymchwilio a oes arddull Gymreig i arweiniant a rheolaeth, ac yn 
cymharu’r canlyniadau â syniadau a dulliau arweiniant a rheolaeth gyfoes.

https://www.linkedin.com/in/steffan-james/


Rhodri Mir Williams  

Adran Cemeg, Prifysgol Rhydychen

Bywgraffiadau a Chrynodebau

Mae Rhodri Mir Williams yn ei flwyddyn olaf o astudio 
am ddoethuriaeth cemeg anorganig ym Mhrifysgol 
Rhydychen. Cafod ei eni a’i fagu yn Gran Canaria, 
Sbaen i deulu Cymraeg a Sbaeneg. ‘Datblygu 
chwiliedyddion lanthanid ar gyfer monitro pH a’r 
amgylchedd rhydocs ffisiolegol, a mewnwelediadau 
i’r maes crisial’ yw teitl ei ddoethuriaeth.

Chwiliedyddion lanthanid ar gyfer pH ffisiolegol a chellog

Mae Rhodri yn ymchwilio effaith pH ar yr anisotropi magnetig a’r ymoleuedd 
cymhlethau lanthanid. Mae hyn yn y gobaith o allu cynhyrchu chwiliedyddion 
lanthanid i ganfod anghydbwysedd mewn pH ffisiolegol a chellog a gallu lleoli 
cyflyrau sy’n achosi anghydbwysedd pH, fel canser 1–3 a llid.4 Cymhlygwyd 
Eu3+, Dy3+, Sm3+  ac Er 3+ â 3-acetylpyridinyl-DO3A i gynhyrchu cyfres o 
chwiliedyddion, gyda’r amcan o fesur pH ffisiolegol. Mae’r chwiliedyddion hyn yn 
gwneud defnydd o’r “effaith antena” i wneud i’r ganolfan fetel lanthanid ymoleuo. 
Nodweddir effaith newid y pH ar y chwiliedyddion hyn trwy NMR a thitradiadau 
ymoleuol. Yr oedd y rhain yn dangos sensitifrwydd yn pHau ffisiolegol.

Linked In: Rhodri Mir Williams

Llyfryddiaeth 

1. J. L. Wike-Hooley, J.  Haveman and H. S. Reinhold, Radiotherapy and Oncology, 1984, 2, 343–366. 

2. G. H. Gao, Y. Li and D. S. Lee, Journal of Controlled Release, 2013, 169, 180–184. 

3. A. I. Hashim, X. Zhang, J. W.  Wojtkowiak, G. v. Martinez and R. J. Gillies, NMR Biomed, 2011, 24, 582–591. 

4. M. Gautam, C. J. Benson and K. A.  Sluka, Neuroscience, DOI:10.1016/j. neuroscience.2010.08.003. 

https://www.linkedin.com/in/rhodri-mir-williams-01388573/


Bywgraffiadau a Chrynodebau

Dyddgu Hywel  

Ysgol Addysg a Pholisi Cymdeithasol, 
Prifysgol Metropolitan Caerdydd

Mae Dyddgu yn Uwch Ddarlithydd Addysg, ac yn 
Arweinydd Strategol y ddarpariaeth Gymraeg yn 
Ysgol Addysg a Pholisi Cymdeithasol Caerdydd, 
Prifysgol Metropolitan Caerdydd. Yn ystod ei 
gyrfa mae wedi gweithio fel darlithydd Dylunio a 
Thechnoleg a Pheirianneg mewn coleg addysg 

bellach, yn athrawes Dylunio a Thechnoleg mewn ysgol uwchradd, a bellach 
yn uwch ddarlithydd yn y sector addysg uwch. Mae ganddi brofiad o addysgu 
a chydweithio gyda myfyrwyr cyfrwng Cymraeg ar draws y sector addysg. 
Nod ei hymchwil yw archwilio profiadau myfyrwyr cyfrwng Cymraeg wrth 
bontio i’r brifysgol, gan ddylanwadu ar y broses anwytho mewn sefydliadau 
addysg uwch yng Nghymru yn dilyn COVID-19.

Profiadau myfyrwyr cyfrwng Cymraeg yn pontio i’r brifysgol yn ystod 
Covid-19

Mae pontio i’r brifysgol yn gyfnod hanfodol bwysig i fyfyrwyr wrth iddynt 
ymgartrefu mewn sefydliad addysg uwch. Mae’n gosod sylfaen at lwyddiant 
eu hastudiaethau, eu hunaniaeth a’u hymdeimlad o berthyn yn gymdeithasol. 
Gellid dadlau ei fod yn gyfnod heriol yn academaidd a chymdeithasol i rai 
myfyrwyr wrth iddynt ddechrau pennod newydd yn eu bywydau.

Erbyn Mawrth 2020, gorfodwyd addasiadau i fynediad at addysg ar draws 
yr holl sectorau addysgol, wrth gyflwyno cysylltiadau digidol a rhithiol, a 
dibynnu ar dechnoleg. Yn sgil pandemig Covid-19, gorfodwyd ysgolion, 
colegau a phrifysgolion i gau eu drysau, gan effeithio ar astudiaethau 80% o 
boblogaeth myfyrwyr y byd.

O ganlyniad, collodd myfyrwyr y flwyddyn gyntaf gyfleoedd anwytho 
i ymweld â sefydliadau addysg uwch, diwrnodau agored, ac i gwrdd â 
chyfoedion ac academyddion, sy’n rhan annatod o’r broses bontio. Roedd yr 
effaith yn sylweddol ar bob agwedd o’u haddysg a phrofiadau dysgu.



Bywgraffiadau a Chrynodebau

Disgrifiodd un myfyriwr y broses bontio fel cyfnod o ‘ddysgu am eich hunan 
a’ch hunaniaeth, beth allwn ei gyflawni fel unigolyn, a ble ydym yn perthyn yn 
gymdeithasol’. I’r myfyrwyr cyfrwng Cymraeg sydd yn pontio i’r brifysgol, gall 
fod yn broses emosiynol, ac yn brofiad heriol wrth addasu yn gymdeithasol, 
datblygu hunanreolaeth a diwylliant academaidd.

Mewn sefydliadau addysg uwch, mae sawl strategaeth i gefnogi myfyrwyr 
newydd yn ystod eu proses bontio, megis cyfnod anwytho, cefnogaeth 
tiwtor personol, cynllun cyfaill, diwrnod yr ymgeisydd, a’r cyswllt rhwng ysgol 
a’r brifysgol. Er bod sawl strategaeth wedi’i sefydlu, nid yw pob myfyriwr 
bob amser yn teimlo’n barod, wedi paratoi neu’n hyderus i wneud y cam i’r 
brifysgol.

Mae’r ymchwil hon yn ychwanegu at y dystiolaeth am brofiadau pontio 
myfyrwyr, gyda’r ffocws ychwanegol ar fyfyrwyr cyfrwng Cymraeg, ac 
effaith Covid-19 ar ymgysylltiad, profiadau astudio a chyfleoedd myfyrwyr 
yn y brifysgol. Mae’n bwysig bod sefydliadau yn addasu’r broses bontio i 
anghenion myfyrwyr sydd wedi profi ymyrraeth yn eu profiadau addysgu cyn 
dechrau yn y brifysgol.



Bywgraffiadau a Chrynodebau

Ellis Evan Jones - @JonesEllis98   

Y Sefydliad Bôn-Gelloedd Canser 
Ewropeaidd, Prifysgol Caerdydd

Yr wyf yn fyfyriwr ôl-radd yn astudio tuag at 
radd Meistr mewn Peirianneg Meinweoedd a 
Meddygaeth Adfywiol, ac rwyf newydd gwblhau 
prosiect ymchwil o dan oruchwyliaeth Dr 
Catherine Hogan. Cyn hynny graddiais o ysgol 
Biowyddorau Prifysgol Caerdydd (2021) gyda 

gradd mewn Biocemeg. Yn ystod fy ngradd cefais brofiad o weithio mewn 
awyrgylch glinigol wedi cwblhau Blwyddyn Hyfforddiant Proffesiynol yn 
Ysbyty Athrofaol Cymru. Mae gennyf ddiddordeb mewn iechyd cyhoeddus a 
sut mae modd gwella ei ddarpariaeth, yn enwedig trwy ddulliau a thechnegau 
arloesol. Rwy’n awyddus i rannu fy ymchwil i gancr yr ysgyfaint gyda 
chynulleidfa Gymraeg.

Ymchwilio cancr cychwynnol ar yr ysgyfaint gan ddefnyddio tafelli 
ysgyfaint wedi eu manwl-dorri

Cancr ar yr ysgyfaint yw’r math mwyaf angheuol o gancr, sy’n gyfrifol am 
22% o’r holl farwolaethau cancr yng Nghymru gyda chanlyniadau prognostig 
gwael. Mae hyn yn bennaf oherwydd bod diagnosis cancr yr ysgyfaint yn 
hwyr, gydag ond 12% o gleifion yng Nghymru yn cael diagnosis yng Ngham 
1 yn natblygiad y cancr. Mae’n hanfodol, felly, i ni ddarganfod tarddiad cancr 
yr ysgyfaint, yn ogystal â deall y fioleg sy’n nodweddiadol o ddatblygiad yr 
afiechyd. Buasai hynny’n galluogi diagnosis a thriniaeth gyflymach a fyddai’n 
gwella prognosis cleifion yng Nghymru.

Mae fy ymchwil yn canolbwyntio ar sut mae celloedd wedi eu mwtadu, sy’n 
cynnwys yr oncogenyn gyffredin Ras, yn lluosogi a thyfu o fewn meinwe iach 
yn ystod camau cynnar cancr yr ysgyfaint. Mae gwaith y lab a gyhoeddwyd 
yn flaenorol yn dangos bod meinweoedd epithelial yn rhwystro datblygiad 
tiwmor trwy ganfod a gwaredu ar gelloedd sy’n mynegi’r oncogenyn RasV12. 
Mae hyn wedi gwneud i ni gwestiynu: sut mae celloedd wedi eu mwtadu 
yn lluosogi i ffurfio tiwmor cynnar o fewn meinwe iach? Er mwyn ateb y 
cwestiwn hwn mae angen creu model dibynadwy i efelychu’r camau cynnar 
hyn a chynnig golwg newydd ar darddiad cancr yr ysgyfaint.



Bywgraffiadau a Chrynodebau

Prif nod y prosiect hwn yw archwilio’r rhyngweithiadau rhwng celloedd iach 
a chelloedd wedi eu mwtadu yng nghancr yr ysgyfaint gan ddefnyddio model 
meithrin meinwe ysgyfaint newydd. Er mwyn cyflawni hyn defnyddiwyd 
llygod a addaswyd yn enetig fel bod eu celloedd yn mynegi’r oncogenyn Ras 
yn ogystal â label fflwroleuol coch. Yna echdynnwyd eu hysgyfaint a’u torri 
yn dafelli manwl-gywir tua 300µm o drwch, a’u cadw’n fyw drwy eu meithrin 
mewn maetholion. Cynhyrchom dafelli ysgyfaint ble roedd niferoedd isel 
o gelloedd yn cynnwys Ras a’r label fflwroleuol coch, yna gan ddefnyddio 
microsgopeg roedd modd mesur digonedd y celloedd fflworeuol wedi 
eu mwtadu dros amser. Cynigai’r gwaith hwn arf bwerus ar gyfer astudio 
rhyngweithiadau rhwng celloedd iach a chelloedd wedi eu mwtadu yng 
nghamau cynharaf ffurfiant tiwmor.



Bywgraffiadau a Chrynodebau

Non Shafto-Humphries  

Adran y Gymraeg ac Astudiaethau 
Celtaidd, Prifysgol Aberystwythd

Myfyrwraig PhD yn fy ail flwyddyn ym Mhrifysgol 
Aberystwyth ydw i. Ariennir fy mhrosiect 
ymchwil amlddisgyblaethol gan Ysgoloriaeth 
Margaret Wooloff. Diddordeb fy ymchwil 
cyfredol yw darganfod pa effaith mae’r ffordd y 
mae cyfieithwyr ar y pryd yn y llys yn cyfieithu, 

a sut mae ychwanegu neu hepgor petrusiadau yn effeithio ar ganfyddiad 
y rheithgor o’r diffynnydd. Mae hefyd gennyf ddiddordeb ehangach mewn 
cyfieithu ar y pryd ac ieithyddiaeth gymhwysol. Tu hwnt i’r PhD rwyf yn 
rhedwr a nofiwr brwd ac yn gwirfoddoli gyda moch!

Linked In: Non Shafto-Humphries

Ai ffaith yw ffaith beth bynnag yr iaith? Sut mae triniaeth y cyfieithydd ar 
y pryd yn y llys o betrusiadau yn effeithio ar ganfyddiad y rheithgor o’r 
diffynnydd

Mae gan fargyfreithwyr, cyfieithwyr ar y pryd a thystion syniadau 
gwrthgyferbyniol am rôl a dylanwad y cyfieithydd yn y llys. Weithiau 
mae cyfieithwyr ar y pryd yn cael eu cyfarwyddo i gyfieithu ‘gair am air’, 
cyfarwyddyd nad yw’n arfer da mewn cyfieithu ysgrifenedig ac, oherwydd 
natur ryngbersonol deialog teiran, arfer gwaeth fyth wrth gyfieithu ar y pryd. 

Mae newidiadau gan gyfieithwyr ar y pryd yn gyffredin oherwydd diffyg 
cyfatebolrwydd perffaith o ran mynegiant rhwng unrhyw ddwy iaith ac 
oherwydd y gofyn i gyfieithu ar gyflymder lleferydd amser real. Newid 
cyffredin yw hepgor petrusiadau (geiriau neu ymadroddion nad ydynt yn 
ychwanegu ystyr ond yn lleihau sicrwydd neu ehangder yr ymadrodd) gan 
gyfieithwyr ar y pryd. Roedd yr ymchwil bresennol yn cynnwys ffug-reithwyr 
yn gwylio croesholi ac yna’n cyd-drafod nes iddynt ddod i reithfarn. Yr oedd y 
geiriau gwreiddiol yn Gymraeg a’r cyfieithiad i’r Saesneg; mae hwn yn bâr iaith 
nad yw’n cael ei astudio’n ddigonol ym maes astudiaethau cyfieithu ar y pryd. 

https://www.linkedin.com/in/non-shafto-humphries-711067273/


Bywgraffiadau a Chrynodebau

Mewn dau gyflwr nid oedd cyfieithydd, mewn un amod hepgorodd y 
cyfieithydd petrusiadau’r achwynydd a chyfieithu petrusiadau’r diffynnydd 
ac yn y cyflwr terfynol hepgorodd y cyfieithydd betrusiadau’r diffynnydd a 
chyfieithu petrusiadau’r achwynydd. Yn groes i’r disgwyl roedd rheithwyr a 
glywodd petrusiadau gan yr achwynydd ond nid y diffynnydd yn gweld yr 
achwynydd yn fwy deallus na phan oeddent yn clywed petrusiadau gan y 
diffynnydd ond ddim yr achwynydd. Yn ogystal canfuwyd yr achwynydd yn 
llai perswadiol pan oedd y diffynnydd yn petruso ond ddim yr achwynydd. 
Mae angen gofyn a oedd diffyg yn y fethodoleg gychwynnol neu a oedd y 
paru ieithyddol rhwng y Gymraeg a’r Saesneg a’r cyd-destun gwleidyddol, 
ieithyddol a chymdeithasegol sydd ynghlwm wrth y pâr iaith hwn yn golygu 
bod arwyddocâd cyfieithu petrusiadau yn wahanol i’r rhan fwyaf o’r ymchwil 
gyfredol yn y maes hwn.



Bywgraffiadau a Chrynodebau

Meinir Williams - @MeinirOlwen   

Adran Ieithyddiaeth, Prifysgol Bangor 
(PhD dan nawdd y Coleg) 

Myfyrwraig ymchwil yn Adran Ieithyddiaeth 
Prifysgol Bangor yw Meinir Williams. Mae 
ei hymchwil yn ymwneud ag agweddau 
sosioseinegol dysgu ieithoedd lleiafrifol, yn 
enwedig profiadau oedolion sy’n dysgu Cymraeg. 
Mae ganddi ddiddordeb penodol mewn ynganiad, 

y berthynas rhwng acen a hunaniaeth, a sut y gall hyn esblygu yn ystod y 
broses o ddysgu iaith. Yn ogystal â’i hymchwil, mae Meinir yn gweithio yn 
yr Uned Technolegau Iaith ym Mhrifysgol Bangor yn rhan o brosiect sy’n 
datblygu lleisiau Cymraeg digidol i blant.

‘Dysgwyr’, ‘Siaradwyr Newydd’ a ‘Siaradwyr Brodorol’: acen a hunaniaeth 
unigolion sy’n dysgu Cymraeg fel oedolion

Mae strategaeth Llywodraeth Cymru, Cymraeg: 2050, yn anelu at gynyddu 
nifer y siaradwyr Cymraeg i filiwn erbyn y flwyddyn 2050. Er mwyn cyrraedd 
y nod uchelgeisiol hwn, maent yn cydnabod yr angen i gefnogi oedolion sy’n 
dysgu’r iaith, a phwysigrwydd galluogi’r siaradwyr hyn i ddefnyddio’r iaith yn 
gymdeithasol ac yn y gweithle (Llywodraeth Cymru, 2017). 

Ond beth yw profiadau’r unigolion sydd yn, neu wedi, dysgu? Yn y cyflwyniad 
hwn, trafodir ymatebion 360 o unigolion o bob rhan o Gymru i holiadur 
ynglŷn â’u profiadau o ran dysgu a defnyddio’r iaith, eu hacenion, a’u 
hunaniaeth. Yn benodol, ystyrir eu hagweddau tuag at acen ac ynganiad, 
a’r seiniau unigol sy’n peri anhawster i unigolion sy’n dysgu. Ceir trafodaeth 
ynglŷn ag ymateb siaradwyr ‘brodorol’ ac ystyrir amrywiaeth o ran profiadau 
yn seiliedig ar leoliad o fewn Cymru. 

Mae delfrydu siaradwyr ‘brodorol’ a’r nodweddion a geir yn eu hiaith yn 
duedd gyffredin yng nghyd-destun ieithoedd lleiafrifol (Ó Murchadha et al., 
2018). Ond, er ei fod yn cael ei dderbyn mewn rhai cyd-destunau, nid yw’r 
delfrydu hyn o angenrheidrwydd o fudd i unigolion sy’n dysgu, gan ei fod yn 
gosod nod sydd yn amhosib i’r mwyafrif o ddysgwyr. Yn y cyflwyniad hwn 
ystyrir agweddau’r cyfranogwyr tuag at eu hacen o gymharu â siaradwyr 
‘brodorol’, gan ganolbwyntio ar eu dyheadau o ran ynganiad. 

Yn sgil hyn, trafodir pa fath o acen ac ynganiad y dylid eu hystyried fel delfryd 
wrth ddysgu ac ym mha ffyrdd y gellid cefnogi unigolion ar bob cam o’r 
broses o ddysgu Cymraeg. 

Ymgyrchu gwleidyddol llawr gwlad: Dadansoddi twf YesCymru ac 
annibyniaeth i Gymru

Mae statws annibyniaeth i Gymru wedi trawsnewid o fod yn bwnc ymylol i un 
sy’n cael ei drafod yn gyson yn y Deyrnas Unedig; un o’r nifer o fygythiadau i 
ddyfodol yr undeb. Cydnabyddir y cynnydd nodedig yn aelodaeth YesCymru 
rhwng 2020 a 2021 gan academyddion fel un o brif ffactorau poblogrwydd 
cynyddol annibyniaeth i Gymru. 

Serch hynny, mae llenyddiaeth academaidd ar y pwnc a’r mudiad, yn 
enwedig ar strategaethau ymgyrchu YesCymru a’r dadleuon sy’n dylanwadu 
ar gefnogi annibyniaeth i Gymru, yn brin. Mae’r cyflwyniad hwn yn ymchwilio 
ac yn dadansoddi strategaethau ymgyrchu YesCymru a’r dadleuon sy’n 
dylanwadu ar gefnogaeth dros annibyniaeth i Gymru, yn seiliedig ar fy 
nhraethawd hir MA. 

Defnyddiais dau ddull ymchwil ansoddol sef cyfweliadau lled-strwythuredig 
gyda phedwar o brif ffigyrau YesCymru, a dadansoddiad thematig o 240 
trydariad o gyfrif Twitter swyddogol YesCymru. Cwblhawyd y dadansoddiad 
thematig i nodi’r themâu mwyaf cyffredin a’r rhai â’r ymgysylltiad mwyaf a 
ddefnyddiwyd gan gyfrif Twitter swyddogol YesCymru. 

Dangosodd canfyddiadau’r astudiaeth hon fod YesCymru wedi datblygu 
ymagwedd arbrofol ‘DIY’ i’w strategaethau ymgyrchu. Yn y pen draw, yr arian 
sydd ar gael sy’n penderfynu ar botensial ymgyrchu’r mudiad. Dangosodd y 
canfyddiadau hefyd fod defnydd arbenigol o gyfryngau cymdeithasol wedi 
effeithio’n sylweddol ar aelodaeth ac amlygrwydd y mudiad. Roedd y themâu 
a ddefnyddiwyd gan gyfrif Twitter YesCymru yn atgyfnerthu pwysigrwydd 
negeseuon cadarnhaol ar gyfryngau cymdeithasol. Mae canfyddiadau’r 
astudiaeth hon yn helpu i lenwi’r bwlch mewn llenyddiaeth academaidd sy’n 
ymwneud â strategaethau ymgyrchu mudiadau un-mater a mudiadau nad 
ydynt yn bleidiau gwleidyddol. Mae’r astudiaeth hon yn awgrymu y gallai 
defnydd YesCymru o strategaethau ymgyrchu nad ydynt ar-lein, ynghyd â 
defnydd arbenigol o’r cyfryngau cymdeithasol, fod yn esiampl ddefnyddiol 
ar gyfer mudiadau gwleidyddol tebyg neu arfaethedig. Mae’r astudiaeth 
hon yn awgrymu bod y themâu a ddefnyddir gan gyfrif Twitter YesCymru 
yn rhoi sylfaen ar gyfer ymchwil manylach ar y dadleuon sy’n dylanwadu ar 
gefnogaeth i annibyniaeth i Gymru.

